
Historia om grensesteinen på Vasen – Deildegasten på Vasen. 

 

Dei som har vore så dumme at dei har flutt eller kasta grensesteinar, får det ikkje godt etter at 

dei er døde. Då blir dei til spøkeri som må bera på steinen i evig tid, og dei skrik og let ille. 

Når dei endeleg har fått steinen nesten på plass, mistar dei den, og må bera på nytt. Den 

einaste måten dei kan bli fri på, er at eit menneske hjelper dei å seta grensesteinen på plass att. 

 

For lenge sidan budde det ei mektig kvinne i Langlim. Namnet hennar var Jorunn, og ho eigde 

ni gardar. Altså var ho veldig rik! For ni gardar, det var heile Langlim, det! 

Men ho syns ikkje at ho hadde nok, og ville snike til seg litt av garden frå naboane sine. 

At naboane var veldige fattige, brydde Jorunn seg ikkje om. 

Grensa mellom bygdene Langlim og Åmotsdal gjeng på ei hei som heiter Vasen. 

Der gjekk delet langs etter heia, slik at Jorunn eigde på den eine sida og Rønjomsbonden på 

den andre. 

Men Jorunn ville eige heile Vasen, slik at ho kunne sita å sjå ned til Åmotsdal. 

Då fekk ho ei fattig husmannskjerring som heitte Brynhild til å kaste vekk grensesteinen som 

stod midt oppe på heia. Slik kunne Jorunn sei at ho eigde heile Vasen. 

Brynhild kasta grensesteinen i eit tjern, og som lønn fekk ho litt mjøl av Jorunn. 

Etterpå gjekk ho heim og koka seg graut, men då blei ho sjuk. 

Ho fekk så vondt i magen, og har nok vondt i magen den dag i dag. 

For no gjeng Brynhild på Vasen som deildegast, skrik og ber seg, dreg på steinen og klarar 

ikkje å få den på plass att. 

Uansett kor mykje Brynhild slit og strevar, kjem ho aller til å klare å få seta grensesteinen der 

han skal stande. 

Kva som hende med Jorunn er det ingen som veit, men ho har nok fått si straff ho og. 

Langlim er ei grend i Seljord kommune i Telemark. 

Grenda ligg på ca. 700 moh. ved nordenden av Sundsbarmvatnet. 

Grenda har hatt busetnad frå ca. år 1000. 

Namn som Jønnardalen og Hyttedalen fortel om jernutvinning i tidlegare tider. 

Grenda fekk bilveg fyrst i 1958, og i 1960 blei skulen nedlagd. 

Grenda høyrer no til Flatdal skulekrins og Åmotsdal sokn. 


